
[bookmark: _GoBack]La Presidència del Parlament, en data de 2 d’agost de 2023, de conformitat amb el que disposa l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, ha aprovat la versió en occità, en varietat aranesa, de la Llei de modificació de la Llei 5/2008, del 24 d’abril, del dret de les dones a erradicar la violència masclista, aprovada pel Ple del Parlament en la sessió tinguda el dia 27 de juliol de 2023:
«LEI DE MODIFICACION DERA LEI 5/2008, DETH 24 D'ABRIU, DETH DRET DES HEMNES A ERRADICAR ERA VIOLÉNCIA MASCLISTA
Preambul
Era violéncia contra es hemnes ei un esturment d'intimidacion constanta deth patriarcat que constituís ua grèu violacion des drets umans en ua societat que preten èster justa e radicaument democratica. Se tracte d'ua violéncia qu’afècte es hemnes peth solet hèt d'èster hemnes. Un des aspèctes principaus dera Lei 5/2008, deth 24 d'abriu, deth dret des hemnes a erradicar era violéncia masclista, ei era reconeishença deth dret ara recuperacion e ara reparacion integrau des hemnes, e tanben era introduccion deth concèpte de prevencion dera violéncia masclista. Aguesti dus aspèctes, reparacion e prevencion, son estretament restacadi, ja que, d’acòrd damb es esturments mès actuaus relatius as drets umans en çò que hè as hemnes, es reparacions an d’auer ua vocacion transformadora, ei a díder, s’an d’adreçar a transformar es condicions sociaus que permeteren era violéncia. Des d'aguesta perspectiva, es reparacions transformadores devien esturments eficaci de prevencion e erradicacion de totes es formes de violéncia masclista; ath madeish temps, aguestes reparacions an d’èster comprenudes d'ua manèra ampla, qu’includisque totes es mesures adoptades entara atencion e era recuperacion integrau des suberviventes de quinsevolh des formes de violéncia masclista.
Aguest besonh ei encara mès evident deuant es donades que demòstren qu'aumens ua de cada tres hemnes a viscut bèth tipe de violéncia masclista e qu'ua grana majoria d'aguestes hemnes jamès non ac a denonciat. En efècte, eth hilat d'atencion e recuperacion integrau des hemnes que patissen violéncia masclista arribaue en Catalonha, eth 2019, en sonque ua de cada dètz hemnes que s'estimaue qu'èren victimes de violéncia masclista. Aguest percentatge aproximat se distribuís entre es que son atengudes pes servicis d'intervencion especializada en violéncia masclista e es que receben assisténcia enes servicis d'informacion e atencion as hemnes. Maugrat que fòrça hemnes non denóncien es agressions o non recorren as recorsi existents en aguest hilat, totes an dret a beneficiar-se des reparacions destinades a erradicar es causes de quinsevolh tipe de violéncia masclista.
Era normativa especifica relativa ad aguest tipe de reparacions e ajuts includís eth Decrèt 80/2015, deth 26 de mai, des indemnizacions e ajuts entà hemnes victimes de violéncia masclista qu’establissen er article 47 dera Lei 5/2008, deth 24 d'abriu, deth dret des hemnes a erradicar era violéncia masclista, e er article 27 dera Lei organica 1/2004, deth 28 de deseme, de mesures de proteccion integrau contra era violéncia de genre; era Lei 5/2008, ena redaccion dada pera Lei 17/2020, deth 22 de deseme, e eth Decrèt lei 4/2020, deth 10 de març, peth quau s'establís un regim transitòri entara concession des indemnizacions e ajuts entà hemnes victimes de violéncia masclista, que preven eth Decrèt 80/2015, deth 26 de mai.
I a fòrça factors que dificulten er accès as indemnizacions e es ajuts, des deth desconeishement dera sua existéncia enquiara carga burocratica que compòrten. Maugrat qu'es darrèri ans s'an adoptat diuèrses mesures entà divulgar es mecanismes e procediments entà demanar-les –coma era Guida d'ajuts entà hemnes en situacion de violéncia masclista, publicada er an 2020 per Institut Catalan des Hemnes, o es formacions especifiques en hilat de servicis especializadi o enes servicis generaus coma eth Sistèma Public d'Aucupacion de Catalonha–, fòrça d'aguestes dificultats encara persistissen.
En efècte, maugrat qu'era Lei 5/2008 establís que totes es hemnes victimes de violéncia masclista que patisquen sequèles, lesions corporaus o damnatges ena salut fisica o psiquica de caractèr grèu an dret a percéber deth Govèrn ua indemnizacion, e que, entre eth 2015 e eth 2019, Catalonha enregistrèc mès de sèt mil senténcies condemnatòries per violéncia masclista, sonque nauanta-ua hemnes poderen accedir ad aguesti ajuts. Atau madeish, des nau feminicidis enregistradi eth 2019, sonque sèt orfanèus de hemnes assassinades per violéncia masclista poderen accedir ar ajut a qué an dret per lei.
Er objècte principau d'aguesta lei de modificacion ei establir es aspèctes basics que s’an de tier en compde entà concedir es indemnizacions, damb era fin de méter fin as empediments damb qué se trapen es victimes. 
Un des principaus empediments entar accès as indemnizacions ei era manca de reconeishença des sequèles dera violéncia masclista enes senténcies judiciaus, que non sòlen hèr-ne mencion. 
Un aute des factors acreditadi que dificulte er accès as indemnizacions e es ajuts ei eth desconeishement per part des victimes tant dera existéncia d'aguestes prestacions coma deth dret qu’an a sollicitar-les. Entà evitar aguesta desinformacion, aguesta lei establís era obligacion qu'es servicis sociaus e era rèsta de servicis qu’intervien en procès d'atencion as victimes de violéncia masclista, ath long de totes es etapes, les informen dera existéncia des indemnizacions e es ajuts. 
Aguesta lei, donques, facilite er accès efectiu as indemnizacions e n'incremente era quantitat, qu’enquia ara non se corresponie damb era gravetat des hèts que les motiven, damb era volontat qu'es indemnizacions siguen part d'ua politica de reparacion e reconeishença garantida legaument, que non age de depéner de decrèts conjonturaus.
Atau madeish, aguesta lei incremente era quantitat des indemnizacions. En cas dera indemnizacion entà hilhs e hilhes de hemnes assassinades per violéncia masclista, qu’enquia ara equivalie a sies còps era valor mensuau der indicador de renda de sufisença de Catalonha, fixat peth Decrèt 80/2015, segons indique era memòria economica deth Govèrn qu’acompanhe eth Decrèt lei 4/2020, a compdar d'ara equivau a dotze còps aguesta valor, pr'amor qu'es beneficiaris poguen afrontar eth futur damb possibilitats reaus de víuer damb dignitat.
Era Lei, damb er objectiu de protegir es drets des menors d'edat, tanben includís, d'un costat, era possibilitat de suspéner cautelarament eth pagament dera indemnizacion des hilhs e hilhes menors d'edat enquia que non complisquen es dètz-e-ueit ans, e tanben era de suspener-ne eth pagament en cas qu'era persona que n'exercisque era tutèla age era condicion d'investigat, acusat, inculpat, encausat o condemnat pera mòrt dera hemna victima de violéncia de genre, e, der aute costat, era proïbicion qu’er autor o er inductor dera violéncia pogue administrar era indemnizacion economica. 
Fin finau, aguesta lei determine es autoritats qu’an potestat entà autrejar as victimes acreditacions administratives de reconeishença dera violéncia de genre qu’an patit. 
Era Lei cònste de tres articles e quate disposicions finaus. Er article 1 modifique er article 47 dera Lei 5/2008, sus es indemnizacions entàs victimes dera violéncia masclista, e es articles 2 e 3 i ahigen dues disposicions addicionaus: era dotzau bis, sus es mecanismes e protocòus d'informacion e de coordinacion, e era dotzau ter, sus es organismes e servicis d'acreditacion administrativa dera situacion de violéncia masclista. Era disposicion finau prumèra mane ath Govèrn que, en termini de dotze mesi, apròve per decrèt es mecanismes dera coordinacion interdepartamentau; era dusau mane ath Govèrn era modificacion dera normativa que regule es indemnizacions e es ajuts; era tresau hè referéncia as efèctes economics e pressupostaris dera Lei, e era quatau establís era entrada en vigor, que, atenguda era urgéncia, ei londeman dera publicacion en Diari Oficial de la Generalitat de Catalunya.
Article 1. Modificacion der article 47 dera Lei 5/2008
Se modifique er article 47 dera Lei 5/2008, deth 24 d'abriu, deth dret des hemnes a erradicar era violéncia masclista, que demore redigit dera manèra següenta:
«Article 47. Indemnizacions 
»1. Es hemnes suberviventes de bèra ua des formes de violéncia masclista especificades per aguesta lei an dret a percéber deth Govèrn, en un pagament unic, ua indemnizacion minima equivalenta a dus còps era valor annau der indicador de renda de sufisença de Catalonha, enes condicions e damb es requisits que s'establisquen per reglament.
»2. Enes casi recuelhudi enes articles 71.2 e 72, era indemnizacion a qué hè referéncia er apartat 1 s’a d’incrementar en un 25 %.
»3. Es persones de mens de vint-e-sies ans que siguen hilhs o hilhes, o subjèctes dera representacion legau, de victimes mortaus a conseqüéncia de quinsevolh des formes de violéncia masclista especificades per aguesta lei e que ne depenen economicament en moment dera mòrt an dret a percéber, en un pagament unic, ua indemnizacion minima equivalenta a dotze còps era valor annau der indicador de renda de sufisença de Catalonha, enes condicions e damb es requisits que s'establisquen per reglament. En cas que i age mès d'un subjècte beneficiari dera indemnizacion, era quantitat economica correspon a cadun des subjèctes beneficiaris.
»4. Eth pagament dera indemnizacion as subjèctes beneficiaris a qué hè referéncia er apartat 3 pòt èster suspenut cautelarament enquia qu'aguesti complisquen es dètz-e-ueit ans, e tanben s'era persona qu’exercís era tutèla des subjèctes beneficiaris o era persona que ne complète era capacitat d'obrar a era condicion d'investigat, acusat, inculpat, encausat o condemnat pera mòrt dera hemna victima de violéncia masclista.
»5. Era suspension a qué hè referéncia er apartat 4 s'establís d’ofici, pera Administracion competenta, o a instància de part quan se donguen es circonstàncies que s'i descriuen e se lhèue quan age finalizat era situacion que l'a motivada.
»6. S’era victima de violéncia masclista ei menor d'edat, era indemnizacion economica non pòt èster administrada per autor o er inductor dera violéncia.
»7. Es hemnes as quaus an aucit eth hilh o hilha, o era persona dera quau son representantes legaus, en marc dera violéncia vicària an dret a percéber deth Govèrn, en un pagament unic, ua indemnizacion minima equivalenta a sies còps era valor annau der indicador de renda de sufisença de Catalonha, enes condicions e damb es requisits que s'establisquen per reglament.
»8. Es quantitats a qué hè referéncia aguest article son compatibles damb era percepcion des indemnizacions que s'establisquen en senténcia judiciau, de quinsevolh auta indemnizacion derivada des damnatges ocasionadi pera mòrt dera victima de violéncia masclista o de autes prestacions economiques, publiques o privades, que legaument poguen correspóner as subjèctes beneficiaris.
»9. Era indemnizacion economica se pòt sollicitar en periòde de cinc ans a compdar deth moment qu'era acreditacion administrativa dera situacion de violéncia masclista sigue liurada per bèth un des organismes e servicis d'acreditacion administrativa dera situacion de violéncia masclista o a compdar dera data de notificacion dera resolucion judiciau qu'acredite qu'era persona sollicitanta o era mair, o era representanta legau, dera persona sollicitanta a estat victima de violéncia masclista. Aguesta indemnizacion se concedís un solet còp e en un solet pagament, e s'autrege sense que sigue de besonh era existéncia de senténcia judiciau fèrma.
»10. Es quantitats percebudes a conseqüéncia des indemnizacions regulades per aguest article son exemptades de quinsevolh impòst, dirècte o indirècte.
»11. Excepcionaument, enes casi qu'age estat impossible hèr eth seguiment d'un procediment judiciau contra er agressor per causa de mòrt, non cau aportar era resolucion judiciau. En aguest cas, s’an d’aportar es dilligéncies policières dubèrtes sus es hèts que descriguen era existéncia de violéncia masclista. 
»12. Es còssi policièrs, eth personau foncionari dera Administracion de justícia e eth conjunt de professionaus implicadi ena atencion as victimes de violéncia masclista, includidi es deth hilat de servicis sociaus, eth hilat de salut e es burèus d'atencion ara victima deth delicte, an era obligacion de compartir entre eri, de manèra coordinada, tota era informacion de qué dispòsen, e tanben d'informar es victimes sus era existéncia d'indemnizacions e ajuts, per mejan des mecanismes e protocòus d'informacion e de coordinacion a qué hè referéncia era disposicion addicionau dotzau bis.» 
Article 2. Addicion dera disposicion addicionau dotzau bis ara Lei 5/2008 
Se hig ua disposicion addicionau, era dotzau bis, ara Lei 5/2008, deth 24 d'abriu, deth dret des hemnes a erradicar era violéncia masclista, damb eth tèxte següent:
«Dotzau bis. Mecanismes e protocòus d'informacion e de coordinacion en matèria d'indemnizacions e ajuts
»1. Eth Govèrn, per mejan deth departament competent en matèria d'indemnizacions e ajuts entà hemnes victimes de violéncia masclista, entàs sòns hilhs e hilhes e entàs persones des quaus siguen representantes legaus, a de crear un sistèma centralizat entà informar totes es victimes, non sonque es que ja an ua senténcia, deth dret a accedir as indemnizacions. En cas que i age ua senténcia que dongue lòc ara percepcion de bèra ua d'aguestes indemnizacions, es departaments competents ac an de comunicar ara victima, informar-la e acompanhar-la en procès de sollicitud e de tramitacion posteriora.
»2. Eth Govèrn, per mejan des departaments competents enes servicis e encastres professionaus corresponents, a de crear es mecanismes e protocòus de besonh entà proporcionar era informacion sus es indemnizacions e es ajuts previsti e a d’aprovar es procediments de coordinacion entre es diferenti agents qu’actuen en matèria de violéncia masclista.»
Article 3. Addicion dera disposicion addicionau dotzau ter ara Lei 5/2008 
Se hig ua disposicion addicionau, era dotzau ter, ara Lei 5/2008, deth 24 d'abriu, deth dret des hemnes a erradicar era violéncia masclista, damb eth tèxte següent:
«Dotzau ter. Organismes e servicis d'acreditacion administrativa dera situacion de violéncia masclista
»Es organismes e servicis qu’an era potestat, en territòri de Catalonha, d'autrejar acreditacions administratives as hemnes qu’an patit ua situacion de violéncia masclista, sense perjudici de çò qu’establís er article 33, son: 
»a) Es burèus der Institut Catalan des Hemnes, es servicis sociaus e es servicis dera Direccion Generau entara erradicacion des Violéncies Masclistes. 
»b) Es servicis d'intervencion especializada.
»c) Es servicis d'informacion e atencion as hemnes.
»d) Era Oficina d'Atencion ara Victima deth Delicte.
»e) Es recorsi publics d'acuelhuda e es entitats subvencionades per ua administracion publica concrèta entara atencion a hemnes victimes de violéncia masclista.
»f) Era Policia dera Generalitat – Mossos d'Esquadra.
»g) Es agents deth Servici Catalan dera Salut.»
DISPOSICIONS FINAUS
Prumèra. Coordinacion interdepartamentau 
Eth Govèrn, en termini de dotze mesi a compdar dera entrada en vigor d'aguesta lei, a d’aprovar per decrèt es mecanismes de coordinacion entre eth departament competent en matèria d'indemnizacions e ajuts entà hilhs e hilhes de hemnes victimes de violéncia masclista e es departaments competents en matèria de salut, drets sociaus, justícia e interior pr'amor qu'es hilhs e hilhes, e es persones que siguen subjèctes dera representacion legau, des hemnes victimes de violéncia masclista accedisquen damb facilitat ara informacion sus es indemnizacions e es ajuts a qué an dret. 
Dusau. Melhora dera regulacion des indemnizacions e es ajuts
Eth Govèrn, per mejan deth departament competent en matèria d'indemnizacions e ajuts entà hemnes victimes de violéncia masclista, entàs sòns hilhs e hilhes e entàs persones des quaus siguen representantes legaus, a de modificar, en termini de sies mesi a compdar dera entrada en vigor d'aguesta lei, era normativa que regule es indemnizacions e es ajuts entà hemnes victimes de violéncia masclista entà melhorar-ne er accès, eth procediment e es quantitats qu’an de percéber.
Tresau. Efèctes economics e pressupostaris
Es precèptes qu’eventuaument compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor dera presenta lei.
Quatau. Entrada en vigor
Aguesta lei entre eth vigor londeman d'auer estat publicada en Diari Oficial de la Generalitat de Catalunya.»
Palau del Parlament, 2 d’agost de 2023
El secretari tercer	La presidenta
Carles Riera Albert	Anna Erra i Solà



1

image1.jpeg
(I
N

PARLAMENT DE CATALUNYA




